
Непаўторна i чароўна прыгожая 

прырода той часткi паўднёвага ўсходу 

Беларускага Палесся, дзе прыгажуня-рака 

Прыпяць, грацыёзна абагнуўшы Мазыр, 

накiроўвае свае чыстыя воды на паўдневы 

ўсход, каб аддаць сваю спрадвечную данiну 

Дняпру. Гэты край i завецца Мазыршчынай. Тут 

яшчэ захавалiся маляунiчыя куткi дзiкай 

прыроды, унiкальныя лясные, лесаазёрныя i 

балоцiстыя экасiстэмы. 

Уражвае сваёй прыгажосцю i 

непаўтаральнасцю адзiны ў свеце дзяржаўны 

ландшафтны заказнiк “Мазырскiя яры”, 

створаны ў 1986 годзе, на тэрыторыi якога 

расце восем вiдаў раслiн, занесеных  у 

Чырвоную кнiгу Рэспублiкi Беларусь, дзе 

загадкавым чынам сустрэлiся прадстаўнiкi 

рэлiктавых хвашчоў i папаратнiкаў Каўказа, 

альпiйскiх эдельвейсаў Заходняй Еўропы i 

архiдэй Паўднёвай Амерыкi. З 1150 га 

тэрыторыi заказнiка 400 размешчана 

непасрэдна ў межах горада. 

Наша прырода – вялiкая майстачка. Яна 

напаўняе цудоўным хараством кожны свой 

твор.Гэта як быццам спецыяльна сказана пра 

рэспублiканскi заказнiк ‘’Стрэльскi’’, дзе 

прадстаўлены ўсе ландшафтныя комплексы 

Беларускага Палесся. Менавiта тут блакiт 

спакойнай i шырокай Прыпяцi злiваецца з 

бiрузой неба, над галавой лунаюць у небе 

буслы, тут не змаўкае птушыны гоман. Тут усе 

галасы прыроды ўслаўляюць прыгожае, 

добрае, вечнае. 

Знакамiта Мазыршчына сваiмi 

пойменынымi рукавамi, сасновымi барамi, 

бярозавамi i дубовымi гаямi… А хiба не 

з’яўляюцца цудам прыроды славутыя 

мазырскiя журавiннiкi? Смачна, карысна i на 

дзвычай прыгожа! 

З карысных выкапняў Мазыршчыны 

можна назваць радовiшчы каменнай солi, 11 

радовiшчаў торфу, запасы будаўнiчага пяску, 

здабычы глiны i суглiнкаў. 

 

 

 

 

 

 



Асноўныя лясныя масiвы размяшчаны на захадзе. Пад лясамi знаходзiцца 52,4 % тэрыторыi 

раёна. Сярод парод дрэў пераважаюць сасна, елка, бяроза, альха, дуб. 18 % лясоў складаюць 

штучныя пасадкi. 

